[image: image1.png]


BRÉF TIL BÆNDA 

Á VESTURLANDI

Útg.: Búnaðarsamtök Vesturlands, Hvanneyri,  311 Borgarnes, s: 437-1215, netfang: bv@bondi.is  

Veffang: www. buvest.is   Ábyrgðarm:  Eiríkur Blöndal ebl@bondi.is
6. bréf, 2005.





                                         Júní

Aðalfundur Búnaðarsambands Vestfjarða

Aðalfundur Búnaðarsambands Vestfjarða verður haldinn þriðjudaginn 14. júní í húsnæði Grunnskólans á Krossholti, Birkimel, V- Barð. Fundurinn hefst kl. 10.00. Dagskrá samkv. lögum félagsins. Stjórnarformenn Búnaðarsamtaka Vesturlands og Bændasamtaka Íslands verða gestir fundarins. Öllum bændum er heimil fundarseta meðan húsrúm leyfir en aðeins kjörnir fulltrúar hafa málfrelsi, tillögu- og atkvæðisrétt. Óskað er eftir því að þeir sem þurfa á gistingu að halda láti vita hjá Sigurði Jarlssyni í síma 456-3773 eða 892-0631 eða hjá Árna Brynjólfssyni í síma 456-7843 eða 861-4696 fyrir 9. júní n.k.     

Aðalfundur deildar sauðfjárbænda í Búnaðarsambandi Vestfjarða

Aðalfundur deildar sauðfjárbænda í Búnaðarsambandi Vestfjarða verður haldinn mánudaginn 
13. júní 2005 í húsnæði Grunnskólans á Krossholti, Birkimel V-Barð. Hefst fundurinn kl. 20.30. Dagskrá samkv. samþykktum félagsins. Framkv.stjóri L.S. verður gestur fundarins. Nefnd sú sem kosin var á síðasta aðalfundi til að endurskoða samþykktir deildarinnar mun skila áliti sínu. Félagsmenn hvattir til að mæta og nýjir félagar velkomnir.

Námskeið í gæðastýringu í sauðfjárrækt

Mánudaginn 20. júní kl. 10-18 verður haldið námskeið á vegum Bændasamtaka Íslands fyrir þá sem ætla að gerast þátttakendur í gæðastýringu í sauðfjárrækt. Minnt skal á að þátttaka í námskeiði er ein af forsendum fyrir þátttöku í gæðastýringu. Námskeiðið fer fram í Bútæknihúsinu á Hvanneyri. Skráning skal tilkynnt til Búnaðarsamtaka Vesturlands í síma 437-1215 eða með tölvupósti á bv@bondi.is sem fyrst. 

Sumarlokun skrifstofu BV

Engin föst viðvera verður á skrifstofu BV á Hvanneyri og á Ísafirði frá 11. júlí til 2. ágúst. Ekki er fyrirhuguð lokun á þjónustu nautgripasæðinga á þessu sumri. 

Styttist í sláturtíð
Þó sauðburður sé rétt að klárast og önnur vorverk að taka við er kannski tímabært að setjast aðeins niður og velta fyrir sér komandi sláturtíð, og þá ekki síst hvort skynsamlegt sé að slátra einhverju af lömbunum fyrir hefðbundinn sláturtíma. Nýting sameiginlegra afréttarlanda þar sem bændur eru háðir sveitungum sínum með tímasetningu smalamennska geta takmarkað nokkuð möguleika á sumarslátrun, en ef sæmilegt pláss er í heimalöndum er vel athugandi að skilja eitthvað af lömbum eftir þegar flutt er á afrétt og slátra í ágúst. Sérstaklega er æskilegt að hafa þessa leið í huga fyrir lömb sem eru líkleg til að þroskast fljótt og vera farin að safna umtalsverðri fitu þegar kemur fram á hefðbundna sláturtíð, svo sem einlembinga og snemmborin lömb. Eins ef ljóst er strax að vorinu að einhver lömb verði ekki sett á getur verið ágætt að halda þeim heima við og slátra snemma ef þau þroskast vel. Þetta felur þó í sér að tímanlega sé farið að huga að því hvernig nýta skuli beitilandið. Þó að lömbin séu á þessum tíma léttari en síðar að haustinu má reikna með að þungamunur sé að nokkru leyti veginn upp af hærra kílóverði þar sem fitan er minni og holdfylling ekki endilega síðri. Þessu til viðbótar greiða Markaðsráð og a.m.k. sumar afurðastöðvar álag á innlagt kjöt í júlí og ágúst og líklegt er að útflutningsskylda verði töluvert minni miðað við þegar kemur fram í september. Af þessu leiðir að það er vel líklegt að sumarslátrun í einhverjum mæli sé líkleg til að skila meiri tekjum en ef öllu er slátrað á sama tíma að haustinu, en kostnaðinn sem kemur á móti verður hver að meta fyrir sig. Þessu til viðbótar er tvennt sem hafa þarf í huga. Annars vegar að sláturhúsin anna sum ekki eftirspurn eftir slátrun á hefðbundnum sláturtíma og hins vegar að bændur eru að reka framleiðslufyrirtæki og verða því að laga sig að kröfum markaðarins eftir því sem mögulegt er. Í því felst til dæmis að hafa þarf ferskt kjöt af fitulitlum skrokkum á boðstólnum eins stóran hluta ársins og hægt er með þokkalegu móti ef það er það sem neytendur vilja. 

